
Azərbaycan Respublikası Hökuməti ilə Əfqanıstan İslam 
Respublikası Hökuməti arasında mədəniyyət sahəsində əməkdaşlıq 

haqqında Anlaşma Memorandumunun təsdiq edilməsi barədə

Azərbaycan Respublikası Prezidentinin Fərmanı
Azərbaycan Respublikası Konstitusi-

yasının 109-cu maddəsinin 17-ci bəndini 
rəhbər tutaraq qərara alıram:

1. Azərbaycan Respublikası 
Hökuməti ilə Əfqanıstan İslam Respub-
likası Hökuməti arasında mədəniyyət 
sahəsində əməkdaşlıq haqqında 
2019-cu il martın 14-də Bakı şəhərində 
imzalanmış Anlaşma Memorandumu 

təsdiq edilsin.
2. Bu Fərmanın 1-ci hissəsində 

göstərilən Anlaşma Memorandumu 
qüvvəyə mindikdən sonra Azərbaycan 
Respublikasının Mədəniyyət Nazirliyi 
onun müddəalarının həyata keçirilməsini 
təmin etsin.

3. Azərbaycan Respublikasının 
Xarici İşlər Nazirliyi Anlaşma Memoran-

dumunun qüvvəyə minməsi üçün zəruri 
olan dövlətdaxili prosedurların yerinə 
yetirildiyi barədə Əfqanıstan İslam Res-
publikası Hökumətinə bildiriş göndərsin.

İlham ƏLİYEV 
Azərbaycan Respublikasının 

Prezidenti
Bakı şəhəri, 11 iyun 2019-cu il

Georgi Tsereteli: ATƏT PA Azərbaycan ilə əlaqələrin 
daha da dərinləşməsinə böyük maraq göstərir

 � İyunun 11-də Milli Məclisin Sədri Oqtay Əsədov ölkəmizdə 
səfərdə olan ATƏT Parlament Assambleyasının prezidenti Georgi 
Tsereteli ilə görüşüb.

Oqtay Əsədov Azərbaycanın 
ATƏT ilə əməkdaşlığın daha da 
dərinləşməsinə önəm verdiyini deyib. 
O bildirib ki, Milli Məclislə ATƏT PA 
arasında münasibətlərin inkişafında 
yüksəksəviyyəli səfərlər əhəmiyyətli rol 
oynayır. Sədr təşkilata üzv dövlətlərin 
üzləşdiyi problemlərin həllində quru-
mun gələcəkdə daha yaxından iştirak 
edəcəyinə, qətiyyətli və ədalətli mövqe 
sərgiləyəcəyinə inamını ifadə edib.

Görüşdə Oqtay Əsədov 
Azərbaycanın Avropanın enerji 
təhlükəsizliyi arxitekturasına verdiyi 

töhfələrdən, beynəlxalq nəqliyyat marş-
rutlarının inkişafında oynadığı roldan 
danışıb. O, həmçinin qonağın təmsil 
etdiyi Gürcüstanla əməkdaşlığımızın 
inkişaf perspektivlərindən söz açıb.

Georgi Tsereteli ölkəmizdə olma-
sından məmnunluğunu bildirərək qeyd 
edib ki, ATƏT ilə Azərbaycan arasında 
əməkdaşlığın dərinləşməsində belə 
qarşılıqlı səfərlər mühüm rol oynayır. O 
əlavə edib ki, ATƏT PA Cənubi Qafqa-
zın bu bölgəsi ilə əlaqələrin daha da 
dərinləşməsinə böyük maraq göstərir. 
ATƏT məkanında mövcud problemlərin 

həllində qarşılıqlı dialoqun aparılması 
vacib məsələlərdəndir. ATƏT PA-nın 
prezidenti ümidvar olduğunu bildirib ki, 
təmsil etdiyi təşkilat bu sahədə səylərini 
gələcəkdə də əsirgəməyəcək.

Qonaq Gürcüstan və Azərbaycan 
xalqları arasında əsrlər boyu mövcud 
olan dostluğun bundan sonra daha da 
möhkəmlənəcəyinə inamını ifadə edib. 
O, səfər çərçivəsində Bakıda keçiriləcək 
konfransda iştirakı barədə danışıb və 
tədbirin əhəmiyyətini qeyd edib. 

Görüşdə Milli Məclisin Sədr müavini, 
ATƏT PA-da nümayəndə heyətimizin 
rəhbəri Bahar Muradova da iştirak edib.

AZƏRTAC

Azərbaycan-Türkiyə münasibətlərinin inkişafında 
parlamentlərarası əlaqələrin böyük rolu var

 � İyunun 11-də Milli Məclisin Sədri Oqtay Əsədov ölkəmizdə 
səfərdə olan Türkiyə Böyük Millət Məclisi Sədrinin müavini Sürəyya 
Sədi Bilgicin başçılıq etdiyi nümayəndə heyəti ilə görüşüb.

Oqtay Əsədov bu səfərin 
parlamentlərarası əlaqələrin daha da 
möhkəmlənməsinə xidmət edəcəyini 
bildirib. Vurğulayıb ki, dövlət başçıla-
rımız arasındakı dostluq və qardaşlıq 
münasibətləri həyatın digər sahələrinə 
də müsbət təsirini göstərir. 

Sədr bildirib ki, Azərbaycan-Türkiyə 
münasibətləri strateji xarakter daşıyır. 
Heç də təsadüfi deyil ki, Türkiyənin 
yüksək vəzifəyə seçilmiş rəsmi 
nümayəndələri həmişə ilk səfərlərini 
Azərbaycana edirlər. Qarşılıqlı xarakter 
daşıyan bu səfərlər artıq ənənə halı alıb. 
Hər iki ölkə arasında siyasi dialoqun 
yüksək səviyyədə olması ölkələrimiz 
arasında ticarət dövriyyəsinin artımında 
da özünü göstərir. 2017-ci ildə bu sahə 
üzrə göstərici 2,7 milyard ABŞ dolları 
həcmində olubsa, ötən il bu rəqəm 3,5 
milyardı keçib. 2018-ci ildə Türkiyədə 
TANAP kimi qlobal neft layihəsinin 
rəsmi açılış mərasimi keçirilib, həmin ilin 
oktyabrında isə “Star” neft emalı zavodu 

işə başlayıb. Artıq fəaliyyətə başlamış 
Bakı-Tbilisi-Qars dəmir yolu layihəsinin 
icrası nəticəsində bütün türk dünyası 
yeni dəmir ipək yolu ilə birləşəcək. 
Azərbaycan gələcəkdə Türkiyəyə 
investisiya yatırımlarını artırmaq 
niyyətindədir.

Qeyd olunub ki, ikitərəfli 
münasibətlərimizin inkişafında 
parlamentlərarası əlaqələrin rolu 
çox əhəmiyyətlidir. Hər iki ölkənin 
parlamentlərində dostluq qruplarının 
fəaliyyət göstərməsi təqdirəlayiqdir. 
Nümayəndə heyətlərimiz nüfuzlu 
beynəlxalq qurumlar çərçivəsində fayda-
lı əməkdaşlıq edirlər.

Türkiyə Böyük Millət Məclisi Sədrinin 
müavini Sürəyya Sədi Bilgic ölkəmizə ilk 
dəfə səfər etdiyini və Bakıda keçiriləcək 
“Regional təhlükəsizlik və əməkdaşlıq 
üzrə parlament konfransı”nda iş-
tirak edəcəklərini söyləyib. Qeyd 
edilib ki, konfransda müzakirə olu-
nacaq məsələlər tərəflər üçün stra-

teji əhəmiyyət kəsb edir. Regional 
təhlükəsizlik, qarşılıqlı dialoq, nəqliyyat 
və enerji sahələrində əməkdaşlığın 
genişləndirilməsi kimi mövzular bu gün 
kifayət qədər aktualdır.

Qonaq Azərbaycanla Türkiyənin 
reallaşdırdıqları neft və qaz kəmərləri 
layihəsinin, Bakı-Tbilisi-Qars dəmir yolu 
xəttinin region üçün əhəmiyyətini vur-
ğulayıb. Bu layihələrin böyük siyasi və 
iqtisadi məna kəsb etdiyini söyləyib. 

Görüşdə Dağlıq Qarabağ 
problemindən söz açan qonaq 
problemin Azərbaycanın ərazi bü-
tövlüyü, sərhədlərin toxunulmazlığı 
prinsipləri əsasında, beynəlxalq hü-
quq müstəvisində ədalətli həlli üçün 
Türkiyənin hər cür dəstək göstərməyə 
hazır olduğunu bir daha qeyd edib. 

Görüşdə Milli Məclis Aparatının 
rəhbəri Səfa Mirzəyev, Türkiyə ilə 
parlamentlərarası əlaqələr üzrə işçi 
qrupunun başçısı Əhliman Əmiraslanov, 
qrupun üzvü, ATƏT PA-nın vitse-pre-
zidenti Azay Quliyev və digər rəsmi 
şəxslər iştirak ediblər.

AZƏRTAC

“Elmi dərəcələr verilməsi qaydası haqqında Əsasnamə”nin və “Elmi adlar 
verilməsi qaydası haqqında Əsasnamə”nin təsdiq edilməsi barədə

Azərbaycan Respublikası Prezidentinin Fərmanı
Azərbaycan Respublikası Konsti-

tusiyasının 109-cu maddəsinin 32-ci 
bəndini rəhbər tutaraq, Azərbaycan 
Respublikasında elmi və elmi-pedaqoji 
kadrların attestasiyasının aparılmasını 
təkmilləşdirmək və elmi tədqiqatların 
səviyyəsini yüksəltmək məqsədilə 
qərara alıram:

1. “Elmi dərəcələr verilməsi qaydası 
haqqında Əsasnamə” təsdiq edilsin 
(əlavə olunur).

2. “Elmi adlar verilməsi qaydası haq-
qında Əsasnamə” təsdiq edilsin (əlavə 
olunur).

3. Azərbaycan Respublikasının 
Nazirlər Kabineti:

3.1. Azərbaycan Respublikası qa-
nunlarının və Azərbaycan Respublikası 
Prezidentinin aktlarının bu Fərmana uy-
ğunlaşdırılması ilə bağlı təkliflərini beş ay 
müddətində hazırlayıb Azərbaycan Res-
publikasının Prezidentinə təqdim etsin; 

3.2. Azərbaycan Respublikası 
Nazirlər Kabinetinin normativ hüquqi 
aktlarının bu Fərmana uyğunlaşdı-
rılmasını beş ay müddətində təmin 
edib Azərbaycan Respublikasının 
Prezidentinə məlumat versin;

3.3. “Elmi dərəcələr verilməsi qay-
dası haqqında Əsasnamə”nin 1.7-ci 
bəndinə uyğun olaraq, fəlsəfə doktoru 
və elmlər doktoru elmi dərəcələri barədə 
diplomların formasını üç ay müddətində 

təsdiq edib Azərbaycan Respublikasının 
Prezidentinə məlumat versin;

3.4. “Elmi adlar verilməsi qaydası  
haqqında Əsasnamə”nin 1.8-ci bəndinə 
uyğun olaraq, dosent və professor elmi 
adları barədə attestatların formasını üç 
ay müddətində təsdiq edib Azərbaycan 
Respublikasının Prezidentinə məlumat 
versin;

3.5. “Elmi dərəcələr verilməsi 
qaydası haqqında Əsasnamə”nin 6.4-
cü bəndinə və “Elmi adlar verilməsi 
qaydası  haqqında Əsasnamə”nin 5.5-ci 
bəndinə uyğun olaraq, ekspert şurala-
rının tərkibinə daxil edilən ekspertlərin 
əməyinin ödənilməsi qaydasını üç ay 
müddətində təsdiq edib Azərbaycan 
Respublikasının Prezidentinə məlumat 
versin;

3.6. “Elmi dərəcələr verilməsi 
qaydası haqqında Əsasnamə”nin 7.9-
cu bəndinə və “Elmi adlar verilməsi 
qaydası haqqında Əsasnamə”nin 6.9-cu 
bəndinə uyğun olaraq, xarici ölkələrdə 
verilmiş elmi dərəcələr və elmi adlar 
haqqında sənədlərin nostrifikasiyası (ek-
vivalentliyinin müəyyən edilməsi və ta-
nınması) və ya xarici ölkələrdə verilmiş 
elmi dərəcələr və elmi adlar haqqında 
sənədlərin təkrar attestasiya əsasında 
tanınması barədə şəhadətnamələrin 
formasını üç ay müddətində təsdiq 
edib Azərbaycan Respublikasının 

Prezidentinə məlumat versin;
3.7. mərkəzi icra hakimiyyəti orqan-

larının normativ hüquqi aktlarının bu 
Fərmana uyğunlaşdırılmasını nəzarətdə 
saxlasın və bunun icrası barədə altı ay 
müddətində Azərbaycan Respublikası-
nın Prezidentinə məlumat versin;

3.8. bu Fərmandan irəli gələn digər 
məsələləri həll etsin.

4. Azərbaycan Respublikası-
nın Ədliyyə Nazirliyi mərkəzi icra 
hakimiyyəti orqanlarının normativ 
hüquqi aktlarının və normativ xarakterli 
aktların bu Fərmana uyğunlaşdırılmasını 
təmin edib Azərbaycan Respublikasının 
Nazirlər Kabinetinə məlumat versin.

5. “Azərbaycan Respublikasının  
Prezidenti yanında Ali Attestasiya Komis-
siyasının fəaliyyətini tənzimləyən bəzi 
normativ hüquqi aktların təsdiq edilməsi 
haqqında” Azərbaycan Respublikası 
Prezidentinin 2003-cü il 21 fevral tarixli 
857 nömrəli Fərmanının (Azərbaycan 
Respublikasının Qanunvericilik Toplu-
su, 2003,   № 2, maddə 89; 2008, № 
6, maddə 487; 2009, № 12, maddə 
983; 2011, № 2, maddə 85; 2017, № 7, 
maddə 1354) 2-ci hissəsi ləğv edilsin.

İlham ƏLİYEV 
Azərbaycan Respublikasının 

Prezidenti
Bakı şəhəri, 11 iyun 2019-cu il

“Güzəştli vergi tutulan ölkələrin və ərazilərin siyahısı”nın təsdiq edilməsi 
haqqında” Azərbaycan Respublikası Prezidentinin 2017-ci il 11 iyul tarixli 

1505 nömrəli Fərmanında dəyişiklik edilməsi barədə 

Azərbaycan Respublikası Prezidentinin Fərmanı
Azərbaycan Respublikası Konstitusi-

yasının 109-cu maddəsinin 32-ci bəndini 
rəhbər tutaraq qərara alıram:

1. “Azərbaycan Respublikası 
Prezidentinin 2017-ci il 11 iyul tarixli 
1505 nömrəli Fərmanı (Azərbaycan 
Respublikasının Qanunvericilik Toplu-
su, 2017, № 7, maddə 1315) ilə təsdiq 
edilmiş “Güzəştli vergi tutulan ölkələrin 
və ərazilərin siyahısı” yeni redaksiyada 
təsdiq edilsin (əlavə olunur).

2. Azərbaycan Respublikasının 
Nazirlər Kabineti:

2.1. Azərbaycan Respublikası 
Prezidentinin aktlarının bu Fərmana 

uyğunlaşdırılması ilə bağlı təkliflərini üç 
ay müddətində Azərbaycan Respublika-
sının Prezidentinə təqdim etsin;

2.2. Azərbaycan Respublikası 
Nazirlər Kabinetinin normativ hüquqi 
aktlarının bu Fərmana uyğunlaşdı-
rılmasını üç ay müddətində təmin 
edib Azərbaycan Respublikasının 
Prezidentinə məlumat versin;

2.3. mərkəzi icra hakimiyyəti orqan-
larının normativ hüquqi aktlarının bu 
Fərmana uyğunlaşdırılmasını nəzarətdə 
saxlasın və bunun icrası barədə beş ay 
müddətində Azərbaycan Respublikası-
nın Prezidentinə məlumat versin;

2.4. bu Fərmandan irəli gələn digər 
məsələləri həll etsin.

3. Azərbaycan Respublikası-
nın Ədliyyə Nazirliyi mərkəzi icra 
hakimiyyəti orqanlarının normativ 
hüquqi aktlarının və normativ xarakterli 
aktların bu Fərmana uyğunlaşdırılmasını 
təmin edib Azərbaycan Respublikasının 
Nazirlər Kabinetinə məlumat versin.

İlham ƏLİYEV 
Azərbaycan Respublikasının 

Prezidenti
Bakı şəhəri, 11 iyun 2019-cu il

XV Avropa Gənclər Yay Olimpiya Festivalının 
Əlaqələndirmə Komissiyasının sonuncu toplantısı keçirilib

 � İyunun 11-də Milli 
Olimpiya Komitəsində 
(MOK) Bakıda keçiriləcək XV 
Avropa Gənclər Yay Olimpiya 
Festivalına hazırlıq işləri ilə bağlı 
Əlaqələndirmə Komissiyasının 
sonuncu toplantısı keçirilib.

Toplantıda Azərbaycanın gənclər və 
idman naziri Azad Rəhimov, MOK-un 
vitse-prezidenti Çingiz Hüseynzadə, baş 
katibinin müavini Azər Əliyev, təşkilat 
komitəsinin üzvləri, eyni zamanda, 
yarışa hazırlıq işləri ilə daha yaxın-
dan tanışlıq üçün Bakıda səfərdə olan 
Avropa Olimpiya Komitəsinin (AOK) 
Əlaqələndirmə Komissiyasının rəhbəri, 
Serbiya Milli Olimpiya Komitəsinin baş 
katibi Corce Visaçki və Əlaqələndirmə 
Komissiyasının üzvləri - İslandiya Milli 
Olimpiya Komitəsinin baş katibi xanım 
Liney Rut Xalldorsdottir, Bosniya və 
Herseqovina Milli Olimpiya Komitəsinin 
baş katibi Said Fazlaqiç, AOK-un idman 
şöbəsinin rəhbəri Piter Brül və Antido-
pinq Komissiyasının İdarə Heyətinin 
üzvü Haydar Demirel iştirak ediblər.

Tədbirdə Azad Rəhimov Avropa 
ölkələrinin nümayəndə heyətlərinin 
rəhbərlərini salamlayaraq deyib: “Düz 
bir il bundan əvvəl biz sizinlə 15-ci 
Avropa Olimpiya Gənclər Festivalı ilə 
bağlı ilk müzakirələri aparırdıq. Bu gün 
artıq yarışların başlamasına 40 gün 
qalır. Əminliklə deyə bilərəm ki, ötən 
müddətdə hazırlıqla bağlı çox böyük 
işlər görülüb. Biz oyunlara demək olar 
ki, tam hazırıq. Bu gün sizinlə görülmüş 

işlərə bir daha nəzər salacaq və ətraflı 
fikir mübadiləsi aparacağıq”.

Toplantı zamanı “Bakı 2019” Avro-
pa Gənclər Yay Olimpiya Festivalına 
hazırlıqla bağlı Əməliyyat Komitəsinin 
gördüyü işlər, yarışların cədvəli, statisti-
kası, risklərin idarə edilməsi, marketinq 
kampaniyaları, Milli Olimpiya komitələri 
arasında əlaqələrin qurulması və digər 
mühüm məsələlər müzakirə edilib.

Əməliyyat Komitəsinin gördü-
yü hazırlıq işləri ilə tanış olan AOK 
Əlaqələndirmə Komissiyasının rəhbəri 
Corce Visaçki deyib: “Bakının qar-
şıdakı festivala hazırlığını son dəfə 
dəyərləndirib əminliklə deyə bilərik ki, 
paytaxt bu cür mötəbər yarışı qəbul 
etməyə hazırdır. Əminik ki, idmançı-
lar və azarkeşlər yarışın mükəmməl 
təşkilindən razı qalacaqlar”.

AOK-un rəsmiləri Bakıda olduqları 

müddətdə festivalın açılış və bağla-
nış mərasimlərinin keçiriləcəyi “Baku 
Crystal Hall”da son hazırlıq işləri ilə də 
tanış olublar.

Qeyd edək ki, bu, Əlaqələndirmə Ko-
missiyasının sayca üçüncü toplantısıdır. 
Birinci toplantı ötən ilin iyulunda, ikincisi 
isə bu ilin yanvarında baş tutub.

Xatırladaq ki, Avropa Gənclər Yay 
Olimpiya Festivalı iyulun 21-27-də 
Bakıda keçiriləcək. Yarışlarda iştirak 
etmək üçün Azərbaycana 3600-dən çox 
idmançı və texniki nümayəndə gələcək. 
Atletlər idmanın on növü – gimnastika, 
atletika, basketbol, velosiped idmanı, 
həndbol, cüdo, üzgüçülük, tennis, voley-
bol və güləş üzrə yarışlarda qüvvələrini 
sınayacaqlar. Festival zamanı 12 idman 
obyektində 2500-dən çox könüllü 
fəaliyyət göstərəcək.

AZƏRTAC

12 iyun 2019-cu il, çərşənbə4

Azərbaycan Respublikası Prezidentinin  
2019-cu il 11 iyun tarixli Fərmanı ilə təsdiq edilmişdir

Güzəştli vergi tutulan ölkələrin və ərazilərin siyahısı
1. Andorra 
2. Anqila
3. Antiqua və Barbuda
4. Aruba
5. Baham adaları
6. Barbados
7. Beliz
8. Bermud
9. Britaniya Vircin adaları
10. Cersi
11. Cəbəlüttariq
12. Dominika

13. Fici
14. Honq-Konq (ÇXR)
15. Kabo Verde
16. Kayman adaları
17. Kuk adaları
18. Qrenada
19. Liberiya
20. Lixtenşteyn
21. Maldiv adaları
22. Marşal adaları
23. Monako
24. Montserrat

25. Niue
26. Palau
27. Panama
28. Samoa
29. Sent Lusiya
30. Sent Vinsent və Qrenadin
31. Sent-Kits və Nevis
32. Tailand
33. Tayvan (ÇXR)
34. Törks və Kaykos adaları
35. Trinidad və Tobaqo
36. Vanuatu
37. Vircin adaları (ABŞ)

Hicran
Машинописный текст
Xalq qəzeti.- 2019.- 12 iyun.- S. 4.




